
BARIŞ GULER:
Z o n ê Î n s a n î

Raya Însanî ya

Serre 1988, 16ê adare…
Ca Helebçe, ware Helebçe,
Hêş Helebçe, jan Helebçe,
Kul-Keder Helebçe
Bermayiş Helebçe, bermayiş Helebçe

…
Hewar halê ma kurdan rê!
Ey Xwedayê erd û ezmana,
Xaliqê pêro însan û cana:
Gelo hêdî bes nîyo?
Helebçe ser o bombayî varayê, adir varayo.

Her ca de “Hewar!” Her ca de ters qîra… Her
ca ra boya mergî ameyê.

Babî tûtê xo yê mîyanê pêçikan, tûtê der-
gûşe, bi hêwê mergî la rayna zî bi hêvîyêka
taye kerd xo verare. Ver bi teber, ver bi koyan
ver bi hêvîye… Tenî hewt gamî... Sîneyê babî
de tût; kezebe nawa serê kezebê xo. “Axx, çi
boya na kezebe weş a.” “Ya Reb! Bi no halê
mi ti zanê, hem zî baş zanê. Ka se bibîyayê to
na reye zî tûtê mi bifelatnayêne?” Babî, tût mî-
yanê çengan û sîneyê xo de wişk girewto. La

ver bi erd şino, şino, şino. Hewar! Hewar halê
kezebe rê. Homa to cenet de bi boya tûtê to
mird bikero.

No çi hal o? Gelo ma Mahabadî rê biber-
min, Dîyarbekirî rê bibermin, Agirî rê, Dêr-
simî rê, Şengalî rê, Kobanî rê yan Helebçe rê?
Gelo ma Qazî Mihemedî rê bibermin, şêxan û
seyîdanê xo rê bibermin, pilinganê serê koyan
rê yan ê bînan rê? Gelo peynîya nê mergî çinî
ya? Gelo qet çareyêk halê ma kurdan rê çinî
yo?

Gelo biratî û muslumantî enakî ya? Gelo ma
go heta kotî bêrin xapênayiş? Gelo ma çî rê

dewlete, dewletbî-
yayîşê xo nêwazenê?
Heme miletî bîyê dew-
let, pêro her ê, ma kurdî
tenî biaqil ê? Gelo go çi
ma nê hewnî ra aya bi-
kero?

16 adare de ez kewta
mîyanê hewnê xeyalan.
Mi dî konferansêk mî-
yanê pêro kurdan de vi-
razîyayo. Akerdişê ey bi
deyira “Helebçe” bîyo.

Heme serok û rêberanê
kurdan yew qerar girewto. Qerar de vanê: Wa
çar parçeyî bibê yew parçe, o yew parçe zî
ganî bibo “xoser”. Peynî de hewnê xeyalanê
mi yeno ca. Ez zaf bextîyar bena. Ez Homayî
ra vana: “Keyeyê to hezar rey awan bo. Ez
mergî rê amade ya.” Werekanê ez mîyanê nê
hewnê xeyalan ra nêbîyayê aya.

Şarê ma yo ke Helebçe de ameyo qetilker-
dişî Homa rehma xo ro înan bikero, bi cenetê
xo şad bikero. Homa êdî derdanê enayînan
nêdo şarê kurdî. Homa fikirê xoserîye bido
înan û înan rê hetkarîye bikero.

Bariş Guler: “Zonê însanî raya însanî ya. Gencê ma
nika nîşkînê qese bikerê, zon xo vîr ra kerdo. Êyê ke
metropol der ê, ê tewr qese nikenê, kulî tirkî qese kenê.
Naye de xetaya pîlanê ma zî zaf a. Çunke ma vanîme,
şima qey zonê xo nêmusnenê domananê xo? Vanê, îndî
çax degiş bîyo. No fikir şaş o! Xora dewlete zerar do
zonê ma, o ke mendo şima mekişê. Jû zon jû însan o.
Ma wazenîme ke no welat de ma zî zonê xo de egîtîm
bikerîme, zonê xo rehet qese bikerîme. Kursa bikerîme
ra. Yanî îş ma de xelesîno. Gereke ma her ca de, çê de,
mektebe de, kar de zonê xo qese bikerîme. Jûmîn de
yardim bikerîme. Ancax ma nîya şîkînîme seba zonê xo
çîyê bikerîme. Zobîn kes nîno çîyê nêdano ma.”

QICKEKA MI
Şewal Hejar

Qickeka mi
Ti meberm!
Wexti g’ ti bermena
Puk vicyeno
Xeyalonê zerrê mi weşoneno

Wexti g’ ti bermena
Yew laser vicyeno
Yega û baxçonê zerrê mi talon
keno

Wexti g’ ti bermena
Dinya mi rê bena zehr

û cehennim
Her çî veşeno

Wexti g’ ti bermena
Yew qers kuwena zerrê mi
Tîjê amnon mi germin nikena
Teyna wuyayîşê tu mi keno

germin
Ez wazena ti tim biwuyî
Qickeka mi

M. Emîn Kaçan

NNEEWWRROOZZ  
PPÎÎRROOZZ  BBOO!!

16 adare 198∞       xo vîr ra meke!HELEBÇE

HEWAR TO RÊ HELEBÇE!

CORA-CÊR

1- Îsmaîl … (Alimo namdar ke
seba heqanê kurdan mucade-
leyo pîl dayo) – Labelê, ema,
feqet 
2- Rehet, qolay - Sema

3- Paytextê Marokî/Fasî –
Halo oblîk/ante yê zemîrê
“ez”î
4- Şewat, veşn – Weş, cande
5- Organê eşnawitişî/hesna-
yîşî – Peşmên, çîyo ke rês ra
virazîyayo

6- (ters ra) Halo sade yê
zemîrê “to”yî – Keso ke
maseyan weye keno,
kaso ke masewanîye
keno
7- Nêgerwan, keso ke
resman virazeno – Afrîka
de welatêk
8- Înşaat, awanî – Mî-

yanê “nîme”yî
9- Na game, na hele – Xira-
bebîyayîş û nêxebitîyayîşê
hacetan
10- (ters ra) Çem, robar –
Aqreba, xisim, merdim 

Tarîxê însanîyetî de televîzyon îca-
dêko zaf muhîm o. Ma kurdî seba ke
wayîrê dewleta xo nîyê, coka ma zaf
erey dest bi karê televîzyonî kerd.
Herçiqas nika gelêk televîzyonê kur-
dan estbê zî hetê kalîte ra yê miletanê
bînan ra zaf apey ê. 

Kanalê televîzyonî yê kurdan o
tewr verên Med Tv hamnanê 1995î
de Ewropa ra satelaytî ser ro dest bi
weşane kerd. Ez vana qey polîtîzebî-
yayîşê kurdan de rolê nê televîzyonî
zaf esto.

Ê wextan cîhazê weşana satelaytî
hema newe îcad bibî û mîyanê şarî ra
vila bîyêne. Serê banan de, serbanê
apartmanan de vera-vera tewqê sate-
laytî zêdîyayne. Polîsan eştêne keye-
yan ser, cîhazî şikitêne, serê banan
de tewqî pelixnayne, şarê keyeyî îş-
kence kerdêne ke çira Med Tv te-
maşe kenê. Ewnîyay ke nêeşkenê
vernî bigîrê, demeyêk dest pêkerd
sînyalê xeripnayîşî eştî frekansî ser û
dîmenê kanalî dayî têmîyan ro. Xu-
lasa se kerd nêkerd nêeşkayî vernî bi-
gîrê.

Mi temaşekerdişê Med Tv ra, xa-
seten bi kurdkî goşdarîkerdişê xebe-
ran ra zaf heyecan girewtêne. (Nika
rîyê xeripnayîşê ziwanî ra, rîyê zi-
wanê naylonî ra ez hende temaşe nê-
kena.)

Tam nîno mi vîr çi xebere bî la yew

xebera ke Med Tv de weşnîyabî de
bineyke xeletî estbî. Ez şîya mi pos-
taxane de telefonê ankesorî ra mer-
kezê Med Tv rê telefon akerd. Zana
Serîn ke şan de bi kurmanckî xeberî
wendêne, ey cewab da. Ma bineyke
suhbet kerd, dima mi ra va “Dîyarbe-
kir de yew merdimo ke ma ge-ge ci ra
melumat bigîrin çin o. Gelo ti eşkenî
hetê ma bikerî?” Mi va “Eke şima mi
deşîfre nêkerê ez eşkena.” Bi no
hawa reya verêne têkilîya mi Med Tv
dir virazîya.

Mi numreyê telefonê dikanê xo da
înan. Seba ke tehqîqatan de tesbît
nêbo ke ez Ewropa geyraya coka mi
înan ra waşt ke hertim ê mi bigeyrê.
Û mi dest pêkerd, seba Med Tv xe-
berî viraştî. Ma vajin ke Dîyarbekir de
numayîşêk bîyêne, mesela, yewê gu-
lane de roja karkeran pîroz bîyêne, ez
bi xo şîyêne beşdar bîyêne. Mi heme
çî nêzdî ra teqîb kerdêne, goşdarî
kerdêne, mi bi nimtikî not girewtêne.
Yan zî partî bi xo yew numayîş orga-
nîze kerdêne, çîyê ke mi dîyêne yan
eşnawitêne mi heme not kerdêne.
Dima ez ameyne dikanê xo de niş-
têne ro. Mi dest pêkerdêne metnê xe-
bere bi kurmanckî nuştêne. Çend rey
mi biveng wendêne, eke cayêk de xe-
letîya mi bibîyne, mi raşt kerdêne. Bi-
vengwendiş de mi tonê vengê xo,
telafuzê xo heme eyar kerdêne. 

Şan de, teqrîben saetêk verê ke
xeberê şanî dest pêbikerê, merkezê
Med Tv ra mi geyrayne. Mi berê di-
kanê xo girewtêne, mi dest pêker-
dêne çend deqayan de xebere
wendêne. Seba ke verê cû mi metnê
xo amade kerdo, ez ser o xebitîyaya,

coka mi fesîh û zelal xebere pêşkêş
kerdêne. Peynî de zî mi sey îmza va-
têne “Roşan Lezgîn, Medt Tv, Amed”.  

Ge-ge zî demeyê dayîşê xeberan
de ez bi hawayêko zindî beşdar bî-
yêne, înan mi ra derheqê tayê deta-
yan de persî persayne, mi zî cewab
dayne. Yeno mi vîr, gama ke mi xe-
bere amade kerdêne, mi texmîn ker-
dêne ke do kamcîn persan bipersê,
coka mi tayê cewabê texmînî verê cû
ra amade kerdêne. Ge-ge zî mi fikrê
xo sey şirove îlawe kerdêne.

Xeberê ke şan de saete hewt de
pêşkêş bîyêne, dima saete yewin-
desê şewe de sey tekrar dîyayne. Mi
o wext vengê xo goşdarî kerdêne. Mi
vengê xo ra, hawayê pêşkêşkerdişê
xebere ra, bitaybetî gama ke peynî de
mi îmzaya xo vatêne ra zaf keyf gi-
rewtêne.

Hewte ra reyêk zî ez beşdarê prog-
ramê Vengûvaj yê Qemer Soylemezî
yê kiramanckî bîyêne. Seba prog-
ramê Vengûvajî, o hewte welat de se
bîyo çi qewimîyayo, mi bi şeklêko pa-
noramîk xulasaya xeberanê hewte-
yêk amade kerdêne, ge-ge mi tay zî
fikrê xo îlawe kerdêne û wina dades
deqayî qisey kerdêne.

Dima mi goşdarîya tekrarê prog-
ramê Vengûvajî zî kerdêne. Ancî mi
zaf keyf girewtêne. Ma vajin gama ke
taximê futbolî yê miletêk turnuvaya
kupaya cîhanî de şampîyon beno, o
milet senî keyf keno, ez zî wina şa bî-
yêne, hîsîyatê min ê neteweyî zaf
berz bîyêne.

Ê wextan her roje Dîyarbekir de
çend tenî yan îşkence de yan kuçe-
yan de ameyne kiştiş. Rêxistina para-

mîlîtere Jîtemî merdimî remnayne.
Her ca şer û pêrodayîş bi, welat mî-
yanê adirî de bi, xezeb varayne. Wina
rojê zaf zehmetinî bî. Dewleta tirkan
teyr û tûrî, morcelayî bîle kontrol ker-
dêne. Yanî her kes binê teqîbî de bi.
Kes nêeşkayne bê xebera dewlete
nefes bigîro. Demeyêko wina teng de
mi Dîyarbekir ra seba televîzyonê
yewin yê kurdan bi vengê xo, bi ha-
wayêko zindî xeberî pêşkêş kerdêne. 

Mi xo zaf baş pawit la demeyêk ra
pey şarê ma yê ke ameyne partî, înan
ez eşkera kerda. Ez o wext Hadep de
îdarekar bîya. Mi qet tirkî qisey nê-
kerdêne. Înan vengê mi ra, hawayê
qiseykerdişê mi ra tey vetbi, o ke Dî-
yarbekir ra Med Tv rê xeberan wa-
neno ez a. 

Ez rojêk ameya partî, mi dî yewî va
“Heval, ti zaf weş kurdî qisey kenî, ti
xeberan weş pêşkêş kenî.” Mi înkar
kerd, mi va “Ez nîya!” La mi ewnîya,
êdî kewto fekê zaf kesan ke ez xebe-
ran pêşkêş kena. Mi bi xo qet yew
rêçe yan yew delîlo ke îsbat bikero mi
Med Tv rê xeberî wendê, xo dima nê-
verdabi. Seba ke ez xo nêdî dest ez
mecbur menda mi o kar caverda la
ancî zî zaf ser de nêşi, dewlete sere
na mi serR

Wexto ke ê rojî yenê mi vîr, ez hem
şa bena hem mehzun bena. Ez meh-
zun bena çunke zafê nê merdimanê
ke nika ha vernîya miletî de, o wext
cesaret nêkerdêne vajê ma estê yan
çin ê.

____________
Mesrefê na hûmare de mamosta

Necatî Güvenç û Aydin Baturî hetê
ma kerd, ma înan rê zaf sipas kenê.

Roşan LEZGÎN

EDÎTORÎ
RA

Cewabê Hûmara Verêne

ÇEPA-RAST

1- Aqilo şenik/sivik, … (vateyê
verênan)
2- Çogane, uşîre, çanqil – Winî,
ayhawa, o hawa 
3- Bexş, bexşîş – Tapan, ka-
şane
4- Rike, eks, serehuşkîye –
Meyweroş, fêkîroş
5- Tirafe, quça çêleyan/bizote-
yan yan zî quça xeleyê gêleker-
deyî 

6- Kotî, kamca, kure –
Peşme/pirço rêste, peşma ke
rêsîyaya – Birak, dost
7- Bi erebkî “name” – Palane,
kurtane, palike
8- Tim, hertim, daîma
9- (ters ra) Şar, xelq – Tehlîl
10- Cehtire, zembûl – Çîyo
bimbarek ê werden û şimitene

XX AA ÇÇ EE PP EE RR SS

civat (n): toplum
çirisîyayîş (n): parıldama
dadger, -e: hakim
debare (m): geçim; idare
dîmen (n): görüntü
dirbete (m): yara
dirbetin, -e: yaralı
dozger, -e: savcı

hemberî (m): rekabet
hengere (n): azı dişi
keştî (n): gemi
malbate (m): aile
noq bîyayene (n): alabora olmak
pirtûk (n): kitap
qûnax (n): sohbet
raman (n): düşünce

satelayt: uydu 
sînaye: seven
têkoşîn (n): mücadele
tewqe (m): 1.sac 2.çanak anten
venik kerdene: uyuklamak
vilişnayîş (n): eritme
weşana satelaytî: uydu yayını

NEWEPEL

“Ez Tirkî Nêzana” nameyê kitabê
Nîhat Çirrî yo. Kitab 176 rîpelî yo,
2015 de, Dîyarbekir de hetê Weşan-
xaneyê Roşna ra weşanîyayo. Nîhat
Çirr kitab de bi ziwanêko fesîh,
akerde, zelal û standard behsê sere-
butanê xo keno. 

Edîtorê kitabî qapaxê peyênî ser o
wina nuşto:

“Nê vîst-hîris serranê peyênan de
şeklê cuya miletê ma temamen vu-
rîya. Hetêk ra bi hezaran dewê ma
ameyî veşnayîş û wêrankerdiş; şarê
ma ca û warê xo yê baw û kalan ra
werişt, koçber bi. Hetêk ra zî sîstemê
asîmîlasyonî hafizaya ma, kultur û zi-
wanê ma sey vewra verê varanî viliş-
nayî.

Nê vurîyayîşê ke şeklê cuya ma de
virazîyayî, kerd ke ma kulturê xo yê
eslî ra dûr bikewin. Gama ke ma cuya
xo ya edetî ra dûr kewtî, eynî wext de
ma ziwanê xo ra zî dûr kewtî. Coka
êdî neslê ma yê neweyî hem kulturê
ma ra bêxeber ê, hem zî ziwanê ma
ra dûr kewtê.

No semed ra, çi cinî çi camêrd, ez
vana qey her kurdêk, sey Nîhatî ge-

reka vîrardişanê xo, xatira û serebu-
tanê xo bi kirdkî binuso. Çunke cuya
şexsî ya kesêk, eslê xo de tena vîrar-
dişê şexsî nîyê. Tarîx, kultur, ziwan û

cuya sosyalî ya miletêk ê.
Gama ke ma nê hetî ra ewnîyenê

nê vîrardişê ke Nîhatî bi ziwanêko
sade nuştê ra, bi rastî hem hetê ta-
rîxê ma ra, hem hetê kulturê ma ra
hem zî hetê ziwanê ma ra zaf zaf qîy-
metin ê. Çîyo muhîm, vîrardişê Nîhatî
eynî wext de hetê mîzahî ra zî zaf
xurt ê. Ez gama ke ser o xebitîyaya,
mi zaf keyf girewt. Ez bawer kena ke
kam biwano, do eynî zewq û keyf bi-
gîro û mirdîya xo bihuyo. Sihetê to
weş bo Nîhat+”

Nîhat Çirr 1971 de dewa Dara
Hênî Muradan de ameyo dinya. Wen-
dişê xo yê verên û mîyanên Dara
Hênî de temam kerdo. Lîse Bidlîs de,
unîversîte zî Dîyarbekir de wenda û
beşê Metametîkî yê Fakulteya Per-
werdeyî yê Unîversîteya Dîcle ra
mezun biyo. 1997 de dest pêkerdo,
Çewlîg de wendegehanê cîya-cîya-
yan de mamostatî keno. Eynî wext de
şaxê Çewlîgî yê Sendîkaya Mamos-
tayan û Komela Heqanê Merdiman
de îdarekarî kerda. Ancî ronayox û
îdarekaranê Kurdî-Derê Çewlîgî ra
yew o.

Kirdkî de yewna kitab: “Ez Tirkî Nêzana”

“Ma keso ke gule ra hes nêko
esto?”

Roşan Lezgîn kitabê xo “Ez
Gule ra Hes Kena” de rîpelê sifte-
yînî de, yew rêze de wina vano.

Roşan Lezgîn edebîyatê kurdî
de yew nuştoxo ercîyaye yo. Zafê
kitabê xo bi kirdkî nuştê û bi înan a
ameyo şinasnayiş. Kitabê ci zaf
ameyê wendiş, labelê hetanî nika
kesî kitabanê ci ser o rexne û krîtîk
nêkerdo. No zî yew problemê ede-
bîyatê ma yo. Averşîyayîşê ziwanî
de kemaneyêna gird a. Zanayeyî û
kitabê ma hê zêdîyenê, labelê
wendekar û rexnekarê ma nêzêdî-
yenê.

Roşan Lezgîn senî nuseno, ki-
tabê ci senîn ê, kemaneya nê nuş-
toxî çi ya kesî qal nêkerdo. Kê nê
kitabî wendê; çend kesan wendê
ma nêzanê. Labelê çîyo ke ma
zanê, yew nuştoxo ke her serre
yew kitab vejeno; gereka ma qalê
nê kitaban zî qalê nê nuştoxî zî bi-
kerê. Kitabê ke ziwanê ma ya nu-
sîyayê zaf tay ê. Fina zî zaf tayn
merdimî wanenê û zaf zaf tayn
merdimî zî nê kitaban ser o fikrî-
yenê û krîtîk kenê. Dinya de wina
nîyo. Wexto ki yew kitab vejîyeno
him wendekarî him zî edebîyatnasî
nê kitaban ser o krîtîk kenê. Nuş-
toxî zî goreyê nê rexne û krîtikan,
xeletanê xo vînenê û xo nê xeletan
ra pawenê. Coki ra, him nuştox,
him wendekar û him zî ziwan û
edebîyatê ci şino aver.

Pirtûkê Roşan Lezgînî Ez Gule
ra Hes Kena de 33 hîkayeyî estê û
kitab nezdîyê 80 rîpelî yo.  Ez
Gule ra Hes Kena kitabê ci yê
bînan ra cîya yo. Mîyanê kitabî de
hîkayeyê mîzahî û meselayê werdî
estê. Kitab bi kêfêna wanîyêno.
Meseleyê ke kitabî mîyan de estê
her cayê welatê ma di yenê eşna-
witiş. Hîkayeyê mîzahî zî heme
cayê welatê ma de yenê zanayîş.
Meseleyê ke him aqil danê, him zî
wezîyetê şarê ma anê çiman ver
kitab de zaf ê. 

“Ez Gule ra Hes
Kena” Ser o 

Mujdat GÎZLÎGOL

Nîhat Çirr, Ez Tirkî Nêzana, 
Weşanxaneyê Roşna, Dîyarbekir,

2015, 176 rîpelî

Dadgeha kolonyalîstan de
Sewa kurd û Kurdîstanî
Têkoşîne kerdêne
Şarê bindes5 rê wayîr vecîyêne
Nîjadperes5ye ra lome kerdêne.
Dozger û dadgerî
Êrîşê to kerdêne
Teorî de
Fişege nayne mijayê kolederan ra.
Galikê mexsûsê îdelojî şikit
Serbilindîya to
Pawi5yê doza to bîye
Ramanê zanis5ye pawitêne
Ferzanê şarê belengazan.

Koyê Arara5
Girot pîş5ya xo
Bin de pan nêbî
Ebe şan û şoretê xo vecîya.
Bê to kes nêvecîya
Sertapê koyê Arara5
Sewa şarê bindes5
Zîndanan de
Zê mûme helîyêne
Roş5 dêne kurd û Kurdîstanî

Fikr û ramanê to.
Şaro bindest heşar kerd
Pirtûkê xo zîndanan de
Binê zulm û zorî de nuşnêne
Sewa her çekuye
Heqaret dîyêne
Verê zulm û zorî de
Her 4m sereyê to 5k bî.

Sewa ras5ya ramanî
Pîne de no nê xo ra.
Bedenê xo eşt
Verê gonîweran.
Umrê to sewa belengazan
Zîndanan de şî.
Kolonyalîstan vatêne
Raya azadîye nîşan dano
Bêçikanê ney cirakerêne

Destan pan kerêne
Qeleme megêro destê xo.
To adir verda
Temelê mexsûs îdeolojî
Kewta dima bêtalihîye
Bêtalihîye çarnê ya.

Xele5ye to de çinî bîye
Aqilo micoye to de
Serê ras5ye bî
Bê to kes
Serê ras5ye nêvinet.
Gama to ya peyêne çîn a
Jîyana xo de xoser menda
Verê terîqe de 4 pak a
Na pela paqijîye de
Bê to kes çîn o.
Ti şanazê şaranê belengazan a
Terîqa mordemîye de
Her 4m heqlî ya
Mordemê zanis5
Ras5ye, duris5ye
Koyê Arara5 ra girsêrî
Namê xo Îsmaîl Beşîkçî yo.

Roj Yaşar Dayanç

ÎSMAÎL BEŞÎKÇÎ



Ma bi xeyr dî birêz Bariş
Guler, ti şikîna bi kilmekî xo
bidî naskerdiş?

- Xêr bi silamet bira Alî, ez
serra 1978 de, Gimgim de, dewa
Gulika Verojî (Taşlıyayla) de ama
dinya. Mi ortaokul heyan sinifa
diyine Gimgim de wend. Ez hîna
des û çar serrî bîya ma dewe
caverde. Serra 1993 de ma dewe
ra bar kerd şîme Terkîrdag. Yanî
ortam rind nêbî, kar-gure çîne bî,
ma mecbur bar kerd. Nêzdîyê vîst
serrî ma Terkîrdag de mendîme.
Uşka zî ez nêşîkîyo biwanî. Xora
şopê şîya mektebe, menda û dima
mi mektebe serheb caverde. 

Ti çi waxt ra nat muzîk de
eleqadar bena? 

- Nêzdîyê des serrî yo ke ez
muzîk de eleqedar bena. Wexto
ke ez esker ra ama ma Çerkezkoy
(Tekirdag) de jû dernek kerd ya:
Pîr Sultan Abdal Kultur Dernegî.
Uşka ez des serrî xebetîya.
Dernek de ma tîyatro, sema,
muzîk û folklor viraştêne. O waxt
mi kî dest kerd ci muzikî ser o
xebete kerde. Ma jû grûbe saz
kerde. Namê grûbe “Grûb Dem”
bî. Grûb Dem de, hevalan de ma
di serrî xebetîyayme. Dima tayê
hevalî şîy esker, tayê zewejîyay,
tayê jî şîy Almanya. Yanî grûbe
bîye vila, ez teyna mendo. Bado
mi xeylê waxt teyna hênî amator
muzîk viraşt. Tabî ma ê roja jî
vatêne “ma seba zonê xo se
bikerîme”. O taw seba albumî
xeylê bestê mi zî hazir bî. Mi rojê
maya xo ra vat “Dayê, ez şona
Îstanbul album vejena.” Maya mi
û çê ma nêwaşt ez bêrî Îstanbul.
Feqet bado maya mi qayt kerd ke
verê mi nêcêna aye bi xo bawula
mi kerde hazir. Ez vecîya ama
Îstanbul. Ama Îstanbul karê
tekstîl ra bicê zaf kara de
xebetîya. Yanî hetê ra xebetîya
hetê ra zî mi albumê xo viraşt.

Hunermendê ma yê ke
kirmanckî (zazakî) muzîk
virazenê, ti înan senî vînena û
reyna mabênê înan ra pê
kamcîn qayîl bena? En zaf
kamcî hunermendî na raye de
to ser o tesîr kerdo? 

- Zemanê, siro ke ma dewe de
bîme, waxto ke cereyan şîyêne,
may û pîyê mi dest kerdêne ci ma
rê kilamî vatêne. Qe dore nêdêne
ma; jûye pîyê mi vatêne jûye
maya mi vatêne. Yanî ez tayê jî
uşka ra vecîya raye. Tewr verên
de tesîrê dîna (înan) mi ser  zaf o.
Zobîna Yilmaz Çelîk, Şîvan Perwer.
Reyna Mîkaîl Aslan, Ahmet Aslan,
Metîn-Kemal Kahraman. Hama
nika Ahmet Aslan seba mi cayêde
bîn de vindeno. 

Nameyê albumê to “Vengê
Hardê Ma” yo. To çinayî ra
nameyê albumî “Vengê Hardê
Ma” na pira?

- Ma ke xo ra pey nîyabidîme
ma vînenîme ke miletê ma ha wo
hîris serrî ra zêde yo ke bedel
dano. Yanî seba zonê xo, kulturê
xo, seba hard û raya xo… Yanî zaf
bedelo giran da. Ma nika qutîye
(neynike) de qaytê xo kenîme
vanîme ma seba zonê xo se kerd?
Para ma rê çi kewto? Hetê xo ra
mi waşt ke wa no album vengê
welatî bo, vengê ê hardî bo. Yanî
ma rêça xo, welatê xo xo vîr ra
mekerîme. Coka…

Ma ke albumê to de nîyada,

hawt kilamî û jû kî şîîre ca
gureto. Nê kilamî, şîîre û
muzîkê nînan aîdê to yê. Na
rewşe (hal) , eynî zeman de
dewlemendîya hunermedî zî
musnena ma. To nê besteyî û
mûzîkê înan bi senî hîsan
viraşt?

- Zonê ma zaf qiymetlî yo, zaf
rindek o. Ez ke beste virazena
qaytê xo ra pey keno, qaytê
domantîya xo keno. Yanî hesreta
domantîye, hesreta ê caya, ê
însana…Yanî tesîrê nê cuya mi û
besteyanê mi ser o zaf o.

Albumê to “Vengê Hardê
Ma” eleqeyê ke ti pawena, dî?

- Wile bira milet, ya jî ma
vacîme nas û dost zaf pê qayîl
beno. Yanî tepkî zaf rind o, her
kes zaf desteklemîş keno. Cayêde
etkînlîk, çîyê bibo venga ma danê.
Hama teyna nas û dost bes nîyo,
gereke miletê ma kulî nê eseranê
ma rê wayîr bivejîyo, çunke ma
seba miletê xo virazenîme.

Tarzê muzîkê to çik o?
-Tarzê muzîkê mi taybet

(özgün) o. 
Ti kamcîn estrumantanê

muzîkî cinena? 

- Ez teyna tambur cinena.
Babeta ma herçiqas muzîki

ser o bo zi ez wazena ke
derheqe zonî de zî jû perse
pers bikerî. Ti rewşa
kirmanckî senî vînena?
Mesela, ewro her kes rind
zaneno ke kirmanckî sînorê
vîndîbîyayene der a. Ti na
babete de senî fikirîyena?

- Zonê însanî raya însanî ya.
Gencê ma nika nîşkînê qese
bikerê, zon xo vîr ra kerdo. Êyê ke
metropol der ê, ê tewr qese
nikenê, kulî tirkî qese kenê. Naye
de xetaya pîlanê ma zî zaf a.
Çunke ma vanîme, şima qey zonê
xo nêmusnenê domananê xo?
Vanê, îndî çax degiş bîyo. No fikir
şaş o! Xora dewlete zerar do zonê
ma, o ke mendo şima mekişê. Jû
zon jû însan o. Ma wazenîme ke
no welat de ma zî zonê xo de
egîtîm bikerîme, zonê xo rehet
qese bikerîme. Kursa bikerîme ra.
Yanî îş ma de xelesîno. Gereke ma
her ca de, çê de, mektebe de, kar
de zonê xo qese bikerîme. Jûmîn
de yardim bikerîme. Ancax ma
nîya şîkînîme seba zonê xo çîyê
bikerîme. Zobîn kes nîno çîyê
nêdano ma.

Bê muzîkî ti çînayî de
eleleqadar bena? 

- Ez emekçî yo. Yanî pê mi de
sponsor, kes çîn o. Ez hem
xebetîya hem jî mi albumê xo
viraşt. Yanî ez tesktîl de xebetîya.
Poxê muzîkî ra mi karê tekstîlî
caverda feqet nika reyna kar ra
fetelîna. 

Naye ra dime ti derheqê
muzîk û ziwanî de çi fikirîyena
yanî dima nê albumî çi projeyê
to estê.

-Heya estê. Belkî nika rew o,
feqet ez wazena ke zonê ma de
çend fîlmanê kilman virazî. Reyna
zonê ma de tayê besteyê min ê
bînî estê, eke nesîb bo, jû
albumode bîn.

Seba nê roportajî ez zaf zaf
sipas kena û xebatanê to de
serkewtene wazena. Bimane
weşîye de.

-Ez zaf sipas kena. Weşîye de
bimane bira…

4 Adare 2015  Roportaj

Bariş Guler: “Zonê Însanî Raya Însanî ya.”

NEWEPEL

Roportajkerdox: Alî  Aydin Çîçek

Ax mazlum!
Zerrîya mi dejena, gama ke ez to vileçewt vînena
Ez bena lal, nêeşkena qalî bika
Çira zalimî tim û tim to rê zulm heq vînenî?
Ax mazlum!
Ganî rîyê erdî tim bi gonîya to aw bidîya!

Ax gedeya min a dirbetine!
Arê meke çimanê xo de xemgînîye
Bi bermîya xo xençerî demeke zerrîya mi
Mazluma mi
Wa qe hesirê to bibê gole
Wa ez a gole de bixeneqîyayne
Û mi nê halê to nêdîyêne

Ti mevaje
Ez to sinasnena mazluma mi
Ez to Helebçe ra, ez to Licê ra zanaR
Zîlan de, Rojawan de, Şengal de vînena
Mîyanê bombayan de vengê to yo zelal
Reseno goşanê mi, beno qerşunî

Ax bêkesa mi!
Lewê to pewjîyayê, porê to yo sîya kewto to ser
Welatê to bîyo Kerbela, şehîda mi
Yew qehpikîye zî to têlan ra dîye
Çira welatê to de to rê biyî sînor
Çira leşa to parçe-parçe kerda

Tîje zî to rê bîya adir
Rindîya to perînaya
Ax bêziwana mi!
Keskesûra to zî tirawita
Di hebî bazinî dekerdê destanê to
Yew zî qerşune naya zerrîya dayîka to ra

Ti meterse mazluma mi
Hêvîyê to îstîqbal de zîl danê
Ne kiştişê merdimanê ma
Ne zî veşnayîşê dewanê ma
Nêmanenê kesî rê
Gula azadî ewro-meşt akenaR  

Canê DILO

EZ GOLA HESIRAN DE BIXENEQÎ

Her çî bi şekil û manaya xo esto. Qet

teba tena şekil ra îbaret nîyo. Şeklê xo senî
beno bibo, manaya xo zî esta. Merdim do-
rûverê xo tena bi şeklan nêşinasneno. Ganî
manaya ci zî bizano.

Şekil çîyo verçim o. Zêde ra zêde madî
yo. Reng, dergîye, kilmîye, qijîye, gilorîye,
çewtîye ûsn. Nê xususîyetî fitratê (aferîya-
yîş) çîyan de estê. Rîyê dinya ser o kotî de
benê bibê, xususîyetê xo muhafeze kenê.
Timûtim statîk mebê zî merdim bi çimanê
xo hereket û vurîyayîşê înan vîneno. 

Mana çîya manewî ya. Goreyê bawerî û
nezerê merdimî vurîyena. Merdim goreyê
bawerî û nezerê xo mana dano çîyanê do-
rûverê xo. Mana çîya statîke nîya. Komel ra
komel, kultur ra kultur vurîyena.

Ma vajîme zimbêlî…  
Ma hetê şeklî ra biewnî ci ra; derg, kil-

mek, pîjikin, zerd, sîya… Senî benê bibê,
verê pirnika/zincîya camêrdan ra di komê
muyan…

Ma hetê mana ra biewnî ci ra; karakterê
xo senî beno bibo, wazenê mêrxas wazenê
teres, zimbêlî tîmsalê camêrdîye yê. Û
komel ra komel, kultur ra kultur manaya ci
vurîyena.

Mîyanê kurdan de zimbêlan ser o mane-
wîyatêk peyda bîyo. Camêrdê kurdan
por/gijik, erdîşe, qame-qilafet ra zêde zim-
bêlanê xo ser o hesas ê. Bi nezerê înan
manaya zimbêlan zaf giran a. La camêrdê
afrîkayijî, yê japonyayijî eksê camêrdanê
kurdan goş nêkuwenê zimbêlan ra.

O manewîyat ra yo ke mîyanê kurdan de,
camêrdê elewîyan û ehlêheqî (yaresanî)
zimbêlanê xo ser o zaf lerzenê, caran cilêt
nêşanenê kokê ci. Ver ra, ser ra, kîştan ra
kenê duz û kilmek la caran kok ra nêbir-
nenê.

No manewîyatê camêrdanê kurdan ke
zimbêlan ser o peyda bîyo, tesîrê xo dayo
dorûverî ser. Ma ewnîyenê ke camêrdê Ana-
dolî û Ewropa zî zimbêlanê xo ser o hesas
ê, sey camêrdanê kurdan ê verênan zimbê-
lanê xo derg verdanê, tadanê û kîştan ser
sere pîj kenê.

Wexto ke qebîleyê ereban welatê kurdan
îşxal kenê; manewîyatê kurdan o verên
duştê kulturê ereban de xor yeno vînayene.
Urf û edet, kinc û kiswet, ziwan û zagon qij
û apey yeno vînayene; pê tinaz û papizê xo
kenê. Wina aseno ke o wext ra zimbêlê ca-

mêrdanê kurdan zî benê karê tinaz û papi-
zan.

Mîyanê kurdanê sunîyan de qismêk hîna
zî qîymet bidê zimbêlan zî qismêk pê kayê
xo kenê. Bi hawayê camêrdanê elewîyan û
ehlêheqan yewerê zimbêlinî bivînê, pê hu-
yenê vanê “Kîloyê zimbêlî verê pirnike/zincî
ra yê!” Vanê, “Erik, çi zimbêlî pira yê!” 

Yew merdim ke “kîloyê zimbêlî verê pir-
nike ra yê” rojêk cayêko xerîb de kîşta hê-
nîyî ra vîyareno. Têşan beno. Yew kêneke
serê hênîyî de sitilê xo dekena. Mêrik xeyrê
merdeyanê ci aye ra tasêk awe wazeno.
Kêneke ewnîye ci ra, huyena, vana:

- Apo, fekê to esto ke ti awe bişimî?
Mêrik ver ra dest erzeno bi qevda zimbê-

lan ver, aver dano û fekê xo musneno ci.
Vano:

- Ma no kisê to yo!
Dewleta tirkan xeylê ca heqaret bi mane-

wîyatê kurdan kerdiş xo rê kerdo kar û bar.
Demê Terteleyê Dêrsimî de çi camêrdî çi ci-
nîyî kam ke esîr girewto, şermê dinya alemî
ardo sere de. Yê cinîyan qest bi ci kerdo, yê
camêrdan zimbêlê ci kok ra birnayê.

Behsê ci beno ke Terteleyî dima eskeran
û sereskeran tim cêba xo de meqes fetil-
nayo. Kotî de ke raştê camêrdêk ameyê,
zimbêlê ci şanayê meqesî ver.

Wextê domanîya mi de mintiqaya ma de
îşkence zêde bî. Eştêne dewan ser, camêrdî
arêdayêne berdêne, îşkence û heqaretê na
dinya pê kerdêne. La çîyo ke înan rê tewr
giran ameyêne, ruçiknayîşê zimbêlan bî.
Heto yew ruçiknayne heto yew verdayne.
Mi yê tayênan dîyo ke heta ke ruçiknayo,
zimbêlê xo sipî ameyê. 

Tabî êdî o edet-toreyo verên, manewîyato
verên nêmendo. Camêrdî êdî zimbêlanê xo
ser o hesas nîyê. Zaf camêrdî ci ra hes nê-
kenê, cinîyî zî ci ra xulî (eciz) benê. Yew ca-

mêrd bi hawayo verên nohet û ohetî ser
qevda zimbêlan derg bikero, no yeno a
mana ke o camêrd kesêko hur feodal o, ze-
reyê keyeyî de dano cinîya xo ro, zor û
tehda bi domananê xo keno.

Derey, beno ke êdî camêrdî fek tira vera-
danê û qet zimbêlan nêverdanê?

Ez vana mumkin nîyo. Dem û dewran
senî vurîyeno bivurîyo, manewîyat çi beno
wa bibo, camêrdî zimbêlan ra fek veranê-
danê.

Zimbêlî semedê camêrdan enstrumanêko
weş ê. Hem pê fikr û nezerê xo beyan
kenê, hem zî hetê estetîkî ra ci ra îstîfade
kenê.

Yew camêrd bi zimbêlanê xo eşkeno ne-
zerîyet û zagonê xo îfade bikero. Ma dorû-
verê xo ra zanenê ke camêrdo ke
zimbêlanê xo kilmek û tenik verdano, keso
îslamîst o. Camêrdo ke zimbêlanê xo gurr û
sey firçeyî verdano, keso şorişgêr yan zî
kurdperwer o. Camêrdo zimbêlqeytan keso
romantîk û hîstenik o. Camêrdo ke sereyê
zimbêlan cayê vîyalekan ra sey dimê me-
reyî devacêr derg verdano, keso tirko nî-
jadperest o.

Hetê estetîkî ra fonksîyonê zimbêlan zêde
yo. Camêrd eşkeno bi zimbêlanê xo qusurê
rî-rûçikê xo binimno.

Beno ke yew camêrd pirnika xo sey pir-
nika vosnan mird û gird a… Eke zimbêlî
verdayî, a pirnike sey neha/nuke asena!

Beno ke pirnika xo çewt û çewtela bo…
Zimbêlê ke verdayî, a pirnike sey qeleme
asena!

Beno ke didanê xo çewt û çewtvir ê, yan
zî duyê cixara ra bîyê sey tutinî… Zimbêlî
ke verdayî, ne çewtîye asena ne zî zerdîya
duyê tutinî.

Beno ke sey heba zeytûne şanikêk verê
pirnike ra esta… Zimbêlî ke verdayî, şanike
nimîyena.

Beno ke verê pirnike ra rêça dirbete
esta… Zimbêlî ke verdayî, her çî binê zim-
bêlan de maneno.

Beno ke lewo serên cayo orte ra çewt o…
Zimbêlî ke verdayî, kes çewtîya ci nêvî-
neno.

Welhasilî kelam, yê camêrdan pirnike ra,
verê pirnike ra, lewan ra, fek ra, didan ra çi
qusurê xo beno bibo, bi zimbêlan nimîyeno. 

Ma camêrdî caran zimbêlan ra fek vera-
danê!

SÎNAYÊ TO Û EZNa dinya ke her tim mi rê zîndan aNaye ra ti mi vejenî, mi rê akenî vîyerÊ melodîyê ke zereyê yê de mendî bêmanaÇekuyê to zereyê mezgê mi kenî ferMi pê to alem dîyo, mîyan de xo zanaRayerî ke mi kerdî vîndî, to nîşanê xo da serNika ez ha per û perîşan, bêçare mendo yaban raYaban ke tede merdimî, ti yin ser de cewherErjê to senî pere vera diyeno senitene, mi nêzanaMerdim senî bi bêşerefîya xo huyeno, to ser a padano berTo ra dûrî de na leşa mi, lal, kerr û began aEke ti mi bibî, na zerrî bena asan, bêrike û bêşer
Îrfan SÎMSERKÎSIJ

ZIMBÊLÎ

Murad CANŞAD

VENIKA HEWNÊ AMNANÎ 
Al î  ŞEKER

Wa hewrî bi keyfê xo bigeyrê asmên ra 
Û tavîye bi tavîye ma ser a ravêrê 
Sey venika hewnê hamnanî
Wa ma bêawe bimanîme, nê germê amnanî de
Teyşanîye ra geste şîyerîme 
Roje ney, roje asmên beno qul 
Û hewrî verê xo çarnenê wareyanê ma 
Û bi haylemeyê vinika hewnê hamnanî
Winasî hurdî-hurdî bivarê
Qet ca û wareyanê ma meşano we 
Û helbet roje ney, roje, teqeno varayîşê şîlîye asmên ra 
Û vilêneno dehlan û koyanê ma
Sey kulavê serê şiwaneyî, winî pêt bivaro 
Kilamê ma bihuzn gêrenê cila xo de 
Bi ruhê baw û kalan
Teyşanîya ma rê benê gul û nûr



Yew bî yew çinê bî. Wextanê ve-
rînan ra wextêke de, di miyanê da-
ristanî de, di zerey yew kozikî de
malbata yew bize bî. Di ena mal-
bate de di bizêkê cotikî ê yay zî bî.
Namey’ yewî Zeng, ê yewî zî Beng
bî. Babê yîn çinê bî. Yew
roc, Zeng û Beng dadê xo
ra vanê “Dayê ma zaf biyê
veyşanî.” Dadê yînan zî
vana “Temam, ez o enka
şorî girrî, tûtanê xo rê çîy
werî biyarî.” Labelê ez
kînga veciyawa teber, pey’
mi de beyra kilît bikerê.
Zeng û Beng vanê “Temam,
ma go beyra qirase bikerin,
la ma go seyîn bizanin ti
ya?” Dadê yînan vana “Him,
şima rast vanê.” 

Bize vana “Ez gava ha-
mîya, ez o ningey’ xo binê
beyra ra rakerî û vecî, dima ra zî
vacî: 

Zengê min Bengê min 
Dadê şima şî zozanan 
Şit kerdo giwanan 
Şit rind o qeybê dindanan 
De ka beyra akerê dadê xo rê” 

Zeng û Beng vanê “Temam.”
Dima ra, dadê yîn keye ra veci-

yena, Zeng û Beng dimay’ dadê xo
beyray’ xo gênê. Ema wexta yînan
û dadê xo xeberî dawo, verê pen-
cera de vergî goşdarîy’ înan kerdo.
Verg pê Zeng û Bengî boro vatişê
dadê înan kerdo we. Dima ra, haw-
niyaw’ ke bize keye ra şî, hamey’
verê beyray û bi vengê xo w’ qalin
vato: 

Zengê min Bengê min 
Dadê şima şî zozanan 
Şit kerdo giwanan 
Şit rind o qeybê dindanan 
De ka beyra akerê dadê xo rê 

Zeng û Beng zaf tersayê û vergî
ra vato “Nê, ti dadê ma niya, ti
zûran kena, vengê dadê ma ana
niyo, ma to rê beyra nêkenê a.” 

Vergî hawniyaw’ ke Zeng û Beng
beyra nêkenê a, ûca ra şiyo. Dima
ra, hêrs biyo û ûca ra şiyo. Xo bi xo
kûr fikiriyaw’ û vato, “Ez veyşan a,
ez se kerî, gere ez înan borî.”
Dimay fikriyayîşî verg ana hameyo

fikrê yê vato, “Ez o ageyrî û vengê
xo bikerî tenik, go Zeng û Beng
vacê qey ez dadê înan a û go mi rê
beyra akerê. Ez o a gavî înan borî û
pîzey’ xo mird kerî.” 

Ana vato û geyrayo a, ra kozikê
bize. Vergî vengê xo kerdo tenik û
vato: 

Zengê min Bengê min 
Dadê şima şî zozanan 
Şit kerdo giwanan 
Şit rind o qeybê dindanan 
De ka beyra akerê dadê xo rê 

Zeng û Bengî vato “De ka ningey’
xo binê beyra ro rake ma bivînin.”
Verg nigê xo binê beyra ro keno ra,
Zeng û Beng hawniyay’ ke ningê
vergî henî sipeyîk a. Cêwikan vato
“Ningê dadê ma siya yê.” Vergî vato
“Ningê min di miyanê aw de mendî
û cemedyay’, cokra biyê sipeyîkî û
min serd girot, vengê min zî xe-
repya, qey gunay’ şima bi min nêno,
şima min rê beyra nêkenê a!” Zeng
û Bengî te ra bawer kerdo û beyra
kerda a. Seeta ke beyra kerda a,
vergî ca de Zeng û Beng werdê.

Henî dima ra dadê înan hameya
hawniyawa ke beyra akerde ya.
Bize zaf tersaya, dima ra ana fikir-
yaya vato “Ya heywanêk bizêkê min
werdê yan zî ê remnayê. Ez se kerî,
gere ez înan bivînî. Ez gere lez şorî,
heme heywanan ra bipersî ke bi-

zêkê min se biyê.” 
Şiya caw’ ge heywanî yenê

pêser. Verê coy’ liwe ra persaya
vato, “To bizêkê min werdê yan
nê?” Liwe sond wendo vato “Min bi-
zêkê to nêwerdê, çî rê ez çîkew’

anayîn bikerî?” Bize vato
“Ez to ra bawer kena,
çimkî to sond wend.” 

Dima ra, şiya verê ku-
tikî, ê ra zî persawo vato
“Bizêkê min to werdê yan
nê?” Kutikî zî sond wendo
vato “Min bizêkê to nê-
werdê.” Bize kûtikî ra zî
înan kerdo. 

Ana ana, heme heywa-
nan ra persaya, hemine
sond wendo ke înan
Zeng û Beng nêwerdê.
Tenî verg mendo. Bize
vato, tenî verg mendo,

min ê ra nêpersayo, belkî verg cay’
bizêkanê min zano. Bize persa xo
ya ge heme heywanan ra persaya,
vergî ra zî persaya. Ema vergî sond
nêwendo ke ê Zeng û Beng nê-
werdê. Bize vergî ra vato “Ti sond
nêwanenê ke to bizêkê min nê-
werdê, ana wa, ma şorin şûney’
melay’ go o fam bikero ke to Zeng û
Beng werdê yan nê!” Bize verg gi-
rewto û şiya verê melay’. Bize
heme çî melay’ ra vato. Melay zî
vato, “Temam, eke ana wa, tenî ra-
yîrêke esta ke ma fam bikerin.” Biza
vato “Kamco rayîre, ka ma banîn.”
Melay vato “O karê min o, henî
sebir bike.”

Melay, qiloçê dergî û tûjî kerdê
serê qiloçanê bize wa, mîr zî kerdo
nerm û daw serê dindananê vergî û
înan ra vato “Haydê pêrodê!” Bize
û vergî daw’ pêro. Henî dima ra bize
hêrs biya û qiloçê xo kerdê pîzey’
vergî ra. A gave de pîzey’ vergî qe-
leşyayo, Zeng hetêk a, Beng hetêk
a kewto war. A gave qasê dinya
kêfê bize hameyo. Zeng û Beng zî
zaf pê kêfweş biyê. 

Bize vato “Şima ça bî? Min zaf
bêrîyê şima kerdebî.” Zeng û Bengî
zî vato “Ma kê kalikê xo de nan wer-
dêne.” 

Heme piya hewayê û verare ro
jobînan arda. Bi kêfweşî rayîrê kê
xo girewto.

Malzeme: Davîst îsotê huşkî, nêm
kîlo qiyme, bardaxê riz, bardaxê belxur,
yew pîyazo girs, nêm qevde maydonoz,
4-5 koçikî salçe, rûn, îsoto perik, îsoto
sîya, sole û baharatê bînî.

Viraştiş: Îsotan mîyanê awa girena-
yîye de heta ke çend kelî amey ci bigi-
rêne. 

Deke zereyê yew sefokî, wa awa xo
biancîyo.

Heto bîn ra, riz û belxurî bişuye, pîyaz

û maydonozî zaf qijkek hurdî bike,
goşt (qiyme), pîyaz, maydonoz, salçe,
sole û baharatan têmîyan bike. 

Nê malzemeyî bigê, deke zereyê
îsotan û yew tencik de binîzne. 

Qabode bîn de awa salçeyîne
amade bike, tenê rûn û sole kî bierze
ci û deverde serê dolmeyan (Eke awe
kaleka dolmeyan ra asaye bes a.).
Adir bin de kêmî ake û hêdî-hêdî bigi-
rêne. Key ke awe ancîye, servîs bike.

Afîyet bo! 

WWEERRDDÊÊ
MMAA

DOLMEYÊ ÎSOTAN Amad e k a re :  
Nadîre Guntaş Aldatmaz

ZZEENNGG  ÛÛ  BBEENNGG
Arêkerdoxe: Wesîle Doguç

Mintiqa: Licê

Dewan de çaydana çingoyîne de
serê adirî de çay virazîyayêne. Tahmê
adirî kewtêne mîyanê çay. Wexto ke
merdim bi şeklê çekuye bianîyo te ra,
çekuya çaydane seba viraştişê çay
nesneyêk a û adir zî semedê germ-
kerdişî nesneyêk o. Labelê ma hetê
mana ra bianîn te ra, goredê ciwî û ci-
vatî manayê ci benê zafî, çunkî civat
mana dano çekuyan.

Ferdinand Saussure vano ke
“Ziwan sîstemê îşaretî yo. Îşaretê zi-
wanî bi pêresayîşê terman û vengan
virazîyeno. Fonksîyonê ziwanî no yo
ke mana virazo û fikr pê îfade bibo.”

Ziwan de manaya çekuyan goreyê
psîkolojîya civatî xo nîşan dana. No
sebeb ra manayê çay zafî bî.

Serê sibayî wexto ke bîne xûme-
xûmê adirî û xûşexûşê awê zereyê
çaydane, hameyêne na mana ke arayî
hedre ya. Arayî destpêkê roje yoR

Şandeyan wextê qûnaxî civat girê-
diyayne, çaydane serê adirî de qûnax
pawitêneR Şewê zimistanî derg û dûr
ê, no semed ra qûnax zî qiseykerdişê
civatî zî beno derg. Teber a vewre va-
rena, serd û xenîq o, zurazurê vergan
dûrî ra, koyan ra yena.

Labelê zere de adir weş o, zere ger-
min o, teber a astareyî ezman de çiri-
sênê, tîjê aşmî roşnê xo dana vewre,
zere de kuçike de adir çirisêno, roşnê
xo dano zere. Pisînge verê kuçike de
xo letênayo, pîrekî verê kuçike de ku-
rikan virazenê û qicanê xo rê estane-
kan vanê. Kiştêke ra mêrdeyînî qisey
kenê, ge-ge cenî konê civatî mîyan,
ge-ge xo dûrî danê û xo bi xo qalî
kenê, qicî verê germê adirî de bi tesîrê
estanikan konê ra.

Xûmexûmê adirî, xûşexûşê awê
çaydane mîyanê vengan de benê
vindî. Nizdê tefîyayîşê adirî civat beno
bêveng, adir kenê geş, civat beno
weşR Rey-rey munaqeşeyî benê, ti
vanî qey çaydane dir hemberî kenê,
aw girêyena û civat girêyeno, ew wext
çay leze-leze hameyne şimitiş.

Çileyê zimistanî de çayê serê adirî
germayî bî, amadeyê arayî û germa-
yîyê qûnaxan bî.

ÇAYDANÊ SERÊ
ADIRÎ

Kendal TOSUN



Wext û zeman de yew kal û yew
pîr benî. Semedî cuwayîş û debara
xo kergo weye kenî. Û yew dem, kal
bi xo kergo rî şiwanê keno. La kergî
hako kenî û verra mîlçikî û varikî
zêdîyenî.

Kal pîr ra vono “Xanim kergî ma
roj bi roj benî vêşî. Bê ma yew dîk bi-
herîn, wa kergon û varikonî ma rî
şoneyî bikero.” Qerar donî, yew dîk
gênî. 

Kal dîk ra vono “Ez to keno şoneyî
inê kergo. Ti nê kergo nimajî benî
çere û êrewo teng saxlem ûnî punkî
yên.”

Dîk zaf keyfweş beno, nê gureyî
qebul keno. Yew zemo bêbela û
bêqeza kergo beno çere û ûno keye.

Yew roje dîk kergo beno yew caw
dûrî çerîneno. Roje vêrena beno tarî.
Dîk kergo ra vano “Hîn bîyo êre,
rayîr ra şeyîşî ma beno zehmet. Ma
xo rî inê hêga de binê na dare de
siba kerî.” Kergî vanî “Temam.”

Kergî û varîk û mîlçikî binî darda
mazêri de, dîk zî vejîno serî darda
mazêr û rakûweno. Şewe vêrena
beno nizdî ezanê sibayî dîk serpelikî

dar ra veg dano: “Qîqîîîî! Qîqîîîî!...” 
A hîn de dariston de yew wakluye

vengî dîk eşnawena. Ca de hetî
vengî ser tol kena. Lez û bez resena
binê dar. La kergo û variko nêh-
esîna. Sereyê xo berz kena

ewnîyena, eke yew dîko fessûr ha
leweyê şelaya mazêr ra ezon
dano. Luy dîk ra vona “Melayê min
û fessûr. Homa to ra razî bo. De
bîye war, ma cemetkî nimajê xo
bikerî. Wa no dar û dariston de
feyz û bereket bibo.” Dîk vono
“Homa to ra razî bo, wakluye. De
ti uca vindere, embaza mi şîya
destmaji, wa bêyra ma pêro pîya
nimajê xo cemat a bikerî.”

Luye agêrena dîk ra vona “A
embaza to ya delal kom a?” Dîk
vono “Embaza mina delal, tûnzî
xanim a.” Luye sinî qalê tûnzî eş-
nawena vona “Xoca efendî, dest-
macê mi binêke bîyo teng, ez zî
şîyera destmajê xo newe bikera
bêra.” 

Luya fisine pê vazdî ya awca ra
remena daristonî mîyon de xo vîn
kena.

Arêkerdox: 
Mistefa GOMAYIJ

NEWEPEL

alheş/alifweş: obur, iştahlı
arko / rik: inatçı
aspicin: bitli
basarax: basiretsiz
bênefs: nefsine hakim olamayan
bêruçik: biçimsiz
bom: deli, aptal
cueci: cüce
curre/kucir: bücür
çimbeloq: patlak gözlü
çimbeq: kurbağa gözlü
çimkor/çimkuar: anlayışsız, geri
zekalı
çimleyşin: kirli gözlü
çimqilaş: yarık gözlü
çimrakerde/çimakerde: uyanık
çimşaş: şaşı gözlü
çimşilor/çimşilorin: pasaklıgözlü
çimtapik/çimtepik: patlak gözlü
çimteber: hovarda
çimteng: açgözlü, cimri, kıskanç
çimveyşan: doyumsuz, açgözlü
çimvir: şaşı
destgiran: eli ağır
destgonîn: eli kanlı (katil)
destkîp: cimri
destkote: ele ayağa düşmüş

destsivik/destşenik: eli çabuk, ha-
marat
destvila: savurgan
destviste: ele geçirişmiş
engiştderg: uzun parmaklı
erdmende: artık, artakalmış
fafik: peltek
fekakerde: şapşal, ağzı açık
fekgale/galfek: koca ağızlı
fekkelab/fekkelaw: dişlek
fekmalêz/fekgewel: ağzı salyalı
gangiran: ağırcanlı
ganşenik/gansivik: hamarat, atik
gartal: hantal
gewende: pezevenk
goşpilas: koca kulaklı
goşqax: kepçe kulaklı
har: kudurmuş
hirrik: pütür, koyun gibi 
kavek: salak
keçelgurrî: kel
kelabin: dişlek

lalik: lal, kekeme
leng: topal
lewguelik: kaba dudaklı
lewqilç/lowqilç: yarık dudaklı
leyşin: kirli
lingpapaz: düztaban
lowgelt: iri dudaklı 
miskîn: miskin
pamende: geride kalmış 
pergende: hırpani, dağılmış
pilxinmîskîn: miskin sümüklü
pindusnaye: şîşman  
pintî: pinti
pirnikpundisyaye: burnu şişik
pîsleyşin: pis kirli
punas: ödlek
puzik/pozik çot: eğri bacaklı
qamqotik: bodur
qebrax: pezevenk
qeşmer: soytarı
qinçowt/qinçot: eğri kalçalı
qinpîyaz: soğan kalçalı

qûmrot: direk boylu
raşaye: darmadağınık
rewtele: sırıkboylu
ruçiktal: asık yüzlü
sarbarî: ince kafalı
seregud/sargud: top kafalı
seremîrçik/sarmîrçik: kuş kafalı
serepate/sarpate/sarrut: dazlak
serewişk/sarwişk: inatçı, dik kafalı
serexişin/sargird: koca kafalı
serjinik: kadın işlerine karışan erkek
sutal: berduş
şelte: hantal
şelvêri: göbekli
tartuesin/linggird: koca ayaklı
tereqneye/tereqneyi: çelimsiz
tersinik/tersonek: korkak
tilarê Bexda: Bağdat tembeli
tulingî: aylak, serseri
veradaye: avare
wazûn: ukala
xiliksîne: çukur göğüslü
zincnequr: gagaburunlu
zincpilaz: basık burunlu
zir ehmaq: zır ahmak
zir gêc: zır deli
zurker: yalancı

ÇEND MIQLATIKÊ MA
Arêkerdox: Ehmedê Dir ih î

Rojêk, Zîya Begê Baxînî û xizim-
karê xo Îbrahîm şinê Dîyarbekir. Uca
yew merdim gêreno vano: “Ez aqil ro-
şena. Kamî rê lazim o? Ez aqil ro-
şena.” Xizimkarê begî Îbrahîm vano:
“Mîrê mi, hey ez zî şira xo rê aqil bie-
rêna.” Îbrahim şino mêrîk het û vano:
“Eke ti aqil roşenî, mi rê zî tayn aqil
bide.” Aqilrotox vano: “De panc kaxitî
pere bide, ez aqil bida to.” Îbrahîm ve-
ceno panc kaxitî dano.” Merik vano:
“Wextê zebeşan bê kardî megeyre.”
Îbrahîm vano: “Aqilê to no yo?” Mêrik
vano: “E e, no yo. La kesî ra mevace.”
Îbrahîm yeno begî het. Beg vano: “Îbo
to aqil girewt?” Vano: “E, mîrê mi, mi
girewt.” Beg vano: “Hey vaci, to çi aqil
girewt?” Îbrahîm vano: “Mîre mi, mi bi
peran a aqil erêna. Eke ti panc kaxitî
danî, ez to ra vana.” Zîya Beg panc
kaxitî dano Îbrahîmî û vano: “De vace,
to çi aqil girewto?” Îbrahîm vano: “Mîrê
mi, wextê zebeşan bê kardî megeyre.”
Zîya Beg huyeno, huyeno vano: “Ero
Îbo ti şî, şî to no aqil girewt?” 

Uca ra şinî Elî Begê Sekratî het.
Zîya beg vano: “Mîrê mi, ti zanî ewro
Îbê ma xo rê sûke ra aqil erênayo.” Elî
Beg vano: “Hey mi ra zî vacê, senî
aqil erênayo.” Zîya Beg vano: “Mîrê
mi, la Îbî ewna ercon nêerênayo, ganî
ti panc kaxitî bidî.” Elî Beg veceno
panc kaxitî dano înan û vano: “De
vacê, çi aqil o?” Zîya Beg vano: “Mîre!
Wextê zebeşan bê kardî megeyre!” Elî
Beg zî huyeno, huyeno vano: “Aferin
Îbo, to yew aqilo zaf weş girewto. Ê
rojan ma şîy deşte uca yew zebeşa
weşe bîye, la kardî ma ser o çîn bî ma
va ma bişiknê biwerê la ewna zî ze-
beşe telef bîye ma nêeşkayî a zebeşe
weş-weş biwerê.”

AQIL

Edilqadir NECARANIJ

Arêkerdox: 
Îsmet BOR

Di embazî benê, ke-
wenê pê. O yew vano:

- Heş hakan keno.
O bîn vano:
- Nê, heş leyrekan

vejeno.
Her di embazî naye

ser o pê nêkenê, vanê
hholê gureyî ma şi me-
layî ra pers biker. Her
di embazî zî nimitkî ra
şinî rişwet danê melayî
ke wa mela sey ê vajo.

Her di embazî ke-
wenê pê û şinî melayî
het, vanê:

- Mela, dê vaje, heş
hakan keno yan leyre-
kan vejeno?

Melayî xora rişwetê
xo girewto, gereka or-
teyê gureyî bivîno.

Mela vano:
- Birayên, wille ez se

vajî, heş heywanêko
xoser o. Keyfê ey bi-
wazo hakan keno,
keyfê ey biwazo leyre-
kan vejeno.

ÇEND MAMIKÎ

Arêkerdox: Mehmud Arif Ayçîçek
Mintiqa: Çewlîg

-Çizî wuzî, argueş kuzî, eg îna şîyor, pîyor bên tunzî!
-Wekîl Alla, pif ken mela, semêd perûn, kuen hala halla!
-Wekîl xarc, lew nûn maç, eg bi wekîl, nûn ma xaç!
-Mela wunen, wekîl rumen, dehwa perê, nîmcet mûnen!

Heş Hakan Keno Yan Leyrekan Vejeno?

Vateyî | Arêkerdox: Îsmet BOR

Xala Xim a
Çekal çim a.
Ecêb yena
Ecêb dima!

NO XEM YÊ KAMÎ YO?
Uğur SERMÎYANNo xem yê kamî yo ke ci ra veşa royê ma?Berê zerrê ma lerza guv-guvê nê vayî ra.Usivê Kenanê ma berdê cayêko dûrî,Tingenê kûçeyê ma venganê “way way!” ra.Qey carê ma de nêno, o sebrê Kal Yaqubî?Helmê ma bi nefesê Usivê Kenanî jû bî.Çekuyê tujî ginay sêneyê zergûnî ro,Gulê ma fetisîyay bi adir û dûyî ra.Tîja welatî remnay, rojê ma bîy bêroştî,Leşê ma weş verdayî, la hîşê ma kiştî.Tarî de mend naleno, zê pepugî Sermîyan,Vano “Bêhîş tam çin o, veşayîya cuye ra.”

Çi heyf ke bi şan, ma hewna tena mendî 
Ma noqê yew derya bîy ke qeraxê xo nêaseno
Ma şewêda lêle de weniştê yew keş5 
Deryaya Homayî de ma Homayî ra dûr mendî…

Mewlana
Tirkî ra tadayox: Mehmed Yergîn

Ne yê şima, yê xwu zana. Gama ez qic
bîya, keyê ma de dadîya mi dewlete bî, va-
tişo peyin yê aye bî. Bi vatişê aye çerx gê-
rayêne bîne, arêye gêrayêne. Heta ez
nêbîya newserre, mi demançeyo çarêswer
nêda paştî, verniya aye de nîşan nêna ro û
nêda pero, aye dewlete teslîmê mi nêkerde.
Vatê “Ti hema qic ê. Tecrubeyê to tay ê. Ti
dek û dolaban nêzanê.”

Di jondesserîya xwu de, bê ke hayîya da-
dîya mi ci ra virazîyo, mi hîrê beştê qalindî
rotî. Heta dadîya mi pê hesîya, necarê
dewe lacê Yemlîxanê Qotî, Xilê Keyê Meh-
mikî beştî erd ra kerdî derg, qirmê înan
herre ra feletnayî. Min qundereyê bajarî
kerdî xwu payan. Serê aşme ez şîya Dîyar-
bekir. Min kiraya banî zî girote û demançe-
yêko çareswer dedezayê xwu Hecî Şukrî ra
girot û şana kaleka xwu ver. Ez pancês rocî
bajar de menda. Ez şîya sînema. Mi pereyî
aşxanan û şîranîxanan de qedênayî û ez
geyrawa dewe. Dadîya min fam kerdibî, bê
piçêke vitevite, nêeşka vaco kirt... Min dew-
lete bi zor mîyanê lepanê aye ra vete.

Hendî xêr û xêratê malbate, xitm û ya-
sînê serê gorê babî û bapîran, îcaredayîşê
malî, rotişê titun û bamîyan, mi bazar ker-
dêne. O tehmê weşî yê wextî hema zî binê
hengereya û kursîya dindanan de raz kena.
Zey miçê lewanê yare, yê reya ewilî. Bi firçe
şona zî nêvecêno. Kursiya dindanan de zîl
dawo. Îcareyê mal û milkî mi cenanan dir
bazar kerdê. Cenananê kalan xwu verê min
de kerdê qic, milê xwu kerdê çewt, bi xizanî
vatê, zereyê mi bi ê halê îna veyşayne. Di
temenê bapîranê min de bî, la verê mi de
xwu kerdê zey tutêke qickekî.

Ez dewlete bîya efendîyênR
Bi a dewletbîyene gama ez şîyêne Hel-

hel, dewanê dewr û verî, camêrdê qiraseyî
mi ver ra wiştêne we. Bi edeb min dir qisey
kerdê, bi edeb xeberî dayêne. Emanê min,
keyna û bûkanê keyê xalanê min, ez serê
sereyê xwu de nayêne ro. Doşekê min xwu-
vero qunciko corîn de, miqabilê pîlan de,
werdo weş ser sênî di, lengeriya min de.
Yew bi çimanê tutîtî nêawnîyayêne min ra.
Ez di şûney babîyê xwu de bîya. Di a qici-
kîya xwu de, ez û mela Selîm ma dostê jo-
bînî bî. Mela Selîm lacê Mela Nûrî bî,
melayî bi ê ziwanê xwu yê nermik û şîrinî,
meselikê watedarî min ra vatê. Eslê xwu
dersa min dayêne. Lacê ema min Behrî ra
vatê: “Keyê xalanê to ra bê enî qicikî yew
nêmend. Rehma Homayî ro înan bo, heme
zî bi guleyanê neyarî heder bî. Homa ê
verdo. Qezayî ser o nêrê, go şûney îna pirr
keroR”

Ena dewleta ma ya kaleke zî ana zewq
dana min. Hema nênişta ro, edalet tede nê-
virazîyawa. Ez zana. Şaşî estê. Di a xortanî
xwu de gama ez bîya dewlete, min zî şaşî
kerdê. Şaşîyê werdîR Dadwerîyêka meh-
kema min dir çinê bî. Egoyê mêrdan min dir
bîbî, heta min xwu nas kerd, wext girot. Ê

şaşîyê ez vana bîbî. Destpêkerdişê heme
çîyan de heycanêke, serserîtiyêke esta.
Hela yê ma diyarbekirican, ma leze kunê ra
hewa. Heta merdim hay ri ci beno, şew û
rocî benê kanî. Pahnîya solan mehêyena,
bena çewte.

Ew çax ra, di serê erdê dinya de min
henî dewletî nas nêkerdî. Ez kewta girrê
înan. Zey cewrikêkê şêrî heta hêrsanê ga-
mêşanê bufaloyan raşano, ez bi hedan a.
Enka zî ez îna nas nêkena. Min hete meşrû
nîyê. Eşqîya û çeteyî serê şîyane de yê.
Heta binê qirike di mîyanê gunan de yê. Ez
înan ewkê lacê xwu zî nêhesebnena. Heta
gunî di mîyanê zereyê min de germine bo,
ez o qarşî cinawerîya înan vazdî. Hem zî
şewe û roc. Çiqa min ra zêdetir girdî bî zî,
wa girdî bê, minetê înan ew cor o. Ez bi
hedan a. Zexel û dekbaz ê. Min ra nîyê,
macir ê. Dinyaya bê edalete xwu rê kerda
mertal. Min, ê nas kerdê, liwe ra nehstir ê,
vergî ra direndetir ê. Pîlîtiya înan min ver de
bi qirşikê fekê çemî, kîngerê heran nêkena.
Înan rê wa, çi karê ya min rê wo? Wa qeda
a pîlîtiya îna ro bo. Vateyê pîlîtiya ê min rî çi
ya?

Gama ez bîya dewlete, min bêrewayî
qebûl nêkerdê. Min nêverdayne tûtî son-
danê zûrînan biwanê. A joy ra, ez mekteb
ra eyşta. Çi rê? “To mamostayî ra vato ez
zûrî nêkena, to sîla eyşta mamostayî.” Ez
enka zî zûrî nêkena. Babîyê înan zî bêro,
nêeşkeno bi min zûran bido kerdiş.

Loma ez tehmê dewleta nas kena.
Di miyanê a dewletbûne de, min kesê pîlî

û qicî nas kerdî. Min zana û xizanî cê ra
vetî. Min bi cildan pirtûk û mishefî girotî.
Şêx Ehmedê Cizîrî, Şêx Mihyeddîn El
Erebî, Soqrat di miyanê ê pirtûkan de nas
kerdî. Gulîstanê Şêx Sadîyê Şîrazî û Dî-
wanê Cizîrî têkaleke de nayî ro. Fîrdewsî
gava qal keno, min beno dewrananê
kanan. Min êş û elemê dînanê semawîyan
nas kerdî. Çi merezî di înan de estê. Gama
merdim limac keno, çirê sereyê xwu nano
erd wa, nas kerd.

Çiqas wext derbas bî, min xwu baştir, zê-
detir nas kerd. Ewil dewrûber, dima ra dinya
verê min de bî qice. Min cêr û cor têdir şi-
nasnayî. Şimşêrê hîmetî çiqas bi nirx o, min
dî. Merdim kamî dir hevaltî keno, beno dost,
kamî ra dûrî vindeno, mi fam kerd.

Ê bêbabanê eşqîyan, bi çekanê xwu ma
dîl girotîbî. Nêverdayne ma boyêka kûre
bianc zere, rûqalê Elayî de bi ziwanê xwu
qulûlikan biwanê. Ê qumandarê serê ma de
naybî ro, zanabûnîya onbaşiyêkê şarî tedir
çinê bî. Di a dewletbûna qice de min eno dî-
yêne. Ez ro dermanan geyrayne. Min milî
kerdîbî we, antî cor, kewta pey wendişî.
Teknîkê îlmî, qasê famabûnîya xwu mû-
sawa. Min xwu rê va, zanabûne peyê koyê
Qafî de bo, ez o dima şinî. Ez rast ameya.
Ziwano dewlemend, yê edeb û îrfanî lazim
o. Ew zî di mîyanê pirtûkanê edeb û wêjeyî
de yo. Reya min bî kilme. Min klasîkê şarî
girotî, kerdî refikan û ez ver de nişta ro.

Û enka ez dewletbuyîna a tutîtiya xwu de
xereqîyawa. Keyfê min ci rê yeno. Tutî wa-
nenê. Derman di wendiş de wo. 

Dewlete

